
Liewe Tsumkwe vriende/Geliefdes in die Here
Dis moeilik om te glo dat die jaar alweer op die hond se stert staan! Dis egter met groot dankbaarheid wat ons kan terugkyk en kan sien hoe die Here, die almagtige God en Vader, ons gedra en versorg het; hoe Hy leiding neem en laat gebeur wat vir ons die beste is. Dis Heerlik om berig te ontvang van mense wat die pad saam loop deur meelewing, gebede en ander ondersteuning. Daarom dank ons die Here elke keer wat ons aan julle dink! 

Ek het pas met Gerrie gepraat. Hy stuur die volgende boodskap: Hy voel dat die werk goed aangaan in die gemeente. Hulle is dankbaar dat Hendrik nog gereeld daar ‘n draai maak, want hy help hulle nog baie om dinge reg te hanteer. Dit gaan goed met sy familie, hulle is gelukkig. Hy vra dat julle asseblief moet bid dat hulle sal vasstaan in die werk tot eer van die Here.  
Die kategese-sokkerspan wat Gerrie afrig, het einde Oktober vir die naweek op Aasvoëlnes gaan speel. Hulle het Saterdagmiddag gespeel en Sondagoggend het hy daar gepreek en daarna het hulle nog ‘n wedstryd gespeel. Dit was baie lekker en soos wat hy dit beleef het, is Aasvoëlnes se mense gelukkig. Dit gaan ook goed met N!aici en sy familie en dieselfde kan van Leviet gesê word.  

Die kategese het reeds afgesluit vir die jaar met die gewone piekniek waarheen die getroues saamgaan. Hulle het ook vanjaar, op inisiatief van die kategete, elk ‘n sertifikaat van bywoning ontvang in die erediens op die Sondag voor die afsluiting. 

Die kurioverkope het taamlik afgeplat; waarskynlik het die wêreld-ekonomie ook hier ‘n (leë) eiertjie gelê. Die twee goeie kliënte in die Wes-Kaap het elk weer bestel vir die Kersseisoen waarvoor ons baie dankbaar is. Die ander kant van die saak  is dat die Boesmans nie meer nèt van die Kerk afhanklik is vir kurio-bemarking nie. Daar is tans heelwat ‘handelaars’ wat by die mense koop. Selfs die konsessiejagters koop vir hul kliënte. Ongelukkig word die Kerk se barmhartigheidsdiens nie deur hierdie mense vervang nie, want net sekere groepe word deur hulle bevoordeel. Daarom voel ons om steeds voort te gaan met die projek  sover moontlik en sover die begroting ons toelaat. 
Volgende week is dit weer opleidingstyd vir die drie manne van Tsumkwe. Ons vertrou dat dit hierdie keer beter sal gaan met die pastoraat. Die dosente is diep onder die indruk van hoe getraumatiseerd die meeste van die studente is, maar hulle het dit nog nooit vir hulself so verwoord nie. Hulle kyk nou eers self met nuwe oë na hulle eie lewens en daarom trap die dosente suutjies en loop stadig met hulle. Tree dus asb. vir hulle almal in vir die week wat voorlê.
Die strategiese beplanning wat op 3 Oktober se vergadering begin is, sal DV in die nuwe jaar voltooi word vir elke gemeente. Vir die tussentyd is besluit dat Chris, met sy toestemming, deel van die span bly, maar dat hy minder tyd met ons sal bestee en daarom ook ‘n kleiner fooi sal kry. 

Voorbidding:
Bid asb. saam vir die volgende:
· Dankie dat die Vader Sy hand hou oor Tsumkwe en mense gebruik om Sy wil daar te laat geskied. Prys Hom vir Sy goedertierenheid!
· Gerrie, Leviet, N!aici vir krag, wysheid en noue saamloop met die Here. Mag die Heilige Gees hulle vir elke dag se eise toerus. Mag hulle altyd entoesiasties bly oor die werk wat hul doen. 

· Die manne se vroue: Tiekie van Gerrie, Kao van N!aici en Nisa van Leviet. 

· Tsama en Steve en hul gesinne, dat hul opnuut sal beleef, glo en aanvaar wat die Here vir hulle gedoen het. 
· Elke gelowige in die Tsumkwe-area. Dat die Heilige Gees hulle sal help om geestelik te groei en sterk te staan in die Here. Dat Hy aan hulle die gawe van onderskeiding sal gee om Sy Woord suiwer te hoor en te gehoorsaam. 
· Teen die drankmisbruik en die shebeens waar dit verkoop word. Dat die drankverkopers se harte ook sal oopgaan vir Christus en die eise van die Woord. Dat mense sal insien dat hul hulself benadeel en daar wegbly. 
· Dat die Here steeds die mag van toordery sal verbreek, dat die mense sal besef dat die Drie-enige God die enigste lewende Here is.  

· Hou aan om vir Dam en sy gesin te bid. Dam pas nou bees op vir iemand in Katima Mulilo, maar sy gesin is in Tsumkwe. 
· Kasper en sy gesin, dat hulle werklik opreg na die Here sal draai en vir wysheid vir Leviet in hul gesprekke.
· Dat die Here die kinders sal toevou in sy liefde en beskerming, veral deur die vakansietyd.
· Dat die volwasse kategese-groepe regtig sal groei in die Here. Mag die Gees vir Gerrie en Leviet seën met wysheid tydens die samekomste. 
· Die naaldwerkgroep om hul harte oop te maak vir hul Verlosser. Bid dat die groep goed sal saamwerk en steeds meer verantwoordelikheid neem vir hulself. 
· Die skaap- en beeswagters om hul werk getrou te doen en dat hul goed sal saamwerk met mekaar. Ook vir Pieter wat die leiding neem onder die skaapwagters.  

· Die kleinveeboere in die veld.
· Die kuriobedryf in geheel. Bid vir wysheid hoe om die projek verder te hanteer. Bid vir Cwi wat die verkope in die winkel hanteer. 
· Die dosente, Hendrik, Amanda en Koos, vir wysheid in die opstelling van die lesse, die aanbiedings/lesings en die geestelike versorging van die studente. Mag die week wat voorlê ook vir elkeen, studente en dosente, ‘n geseënde en verrykende en heelmakende belewenis wees. Mag elkeen ook veilig reis. 
· Chris en sy besigwees in die gemeentes: wysheid en leiding van die Here en beskerming op die ver paaie.
· die DEGNOS-span wat in Desember gaan uitspan en ver paaie gaan ry: vir beskerming en ’n goeie rustyd.  
Ons van Tsumkwe wil dan ook vir julle ‘n geseënde en vredevolle vakansie toewens. Mag die Lig van die Christuskind elke dag ons lewens so verlig dat hulle met donker harte iets van Sy liefde vir hulle kan beleef, tot Sy eer alleen!
Liefdegroete

Hendrik en Elize
